
lantas menangis, atienja kaija die iris, en lantas poelang die Goenoeng Libiesan, tjarita sama binienja, Wakong kata: sekarang goewa maoe pegie die Hongtouw toeloengin goewa poenja ma, Kiongtjoe kata: pegimana Tianghoe bole toeloengin, Wakong kata: goewa nantie „phie” djadie soeroe'an Toehan, minta segala orang matie poenja aloes bawa die langit maoe die preksa, tentoe die kasie, bole kita liat kita poenja ma, en lantas bawa poelang, binienja kata: bagoes itoe akal, Wakong lantas pegie die Hongtouw (akerat), 

Tjarita Hongtouw Ong lagie doedoek, ada 2 orangnja, 1 nama Han Goan Swe, 1 nama Koan Goan Swe, ini 2 orangnja mistie djaga die Hongtouw barang kalie siloeman-siloeman die oekoer dia melawan, djadie ini 2 Goanswe lawan, Wakong lantas „phie” djadie soeroe'an Toehan dateng, lantas ini 2 orang soeroe masoek, Hongtouw Ong tanja sama soeroe'an Toehan kata: Tiansaij dateng die sini apa kabar? Tiansaij kata: saija di-soeroe sama Toehan, itoe aloes-aloes orang matie die soeroe saija bawa die langit en Toehan maoe preksa, Hongtouw Ong tanja sama ini 2 orangnja: pegimana? ini 2 Goanswe kata: kaloe soeroe'an Toehan, kita tiada bole kenallin betoel atawa boekan, lebie bae kita katja'in, bole taoe betoel dengen palsoe, barang ambil katja, maoe katja'in, en Wakong lantas larie naek die awan, Goanswe liat dia larie, taoe palsoe, kata: ini orang manja setan siloeman, doeloe manja kasie Loing Soei Ong tangkep bawa kemarie, sekarang dia „phie” djadie beroepa soeroe'an Toehan, maoe ambil manja, pegimana saija tiada katja'in, sebab doeloe dia taoe „phie” djadie Taij-It-Kioe-Kou-Tian-Tjoen en ampir dia kena ambil manja, en Wakong die atas awan dengarin ini Goanswe tjarita sama

